
A Federación Galega pola Cultura Marítima e Fluvial (FGCMF) nace no ano 1993, ó abeiro dunha xuntanza de embarcacións tradicionais celebrada en Ribeira, co obxectivo de defender, divulgar e dinamizar o Patrimonio Marítimo de Galicia (mais adiante tamén o Fluvial), particularmente as embarcacións tradicionais que o integran. Dende o seu inicio a FGCMF caracterizouse polas realizacións das seguintes accións:

· Fomento do asociacionismo cultural nas vilas e lugares costeiros

· Recuperación de embarcacións e tipoloxías tradicionais

· Realización de investigacións no eido patrimonial costeiro e marítimo

· Incorporación do patrimonio vencellado aos ríos

· Dinamización das embarcacións mediante a realización de regatas e exhibicións conxuntas como é o caso do Trofeo de Dornas a Vela que se ven desenvolvendo dende o ano 2005 

· Difusión do patrimonio marítimo e fluvial galego

O intercambio de experiencias con outros territorios europeos no tratamento e no deseño de accións de recuperación do patrimonio marítimo, a súa posta en valor e o seu aproveitamento económico, foron elementos esenciais na definición do camiño a seguir pola FGCMF. As continuas saídas da Federación a outras zonas de Europa, e moi especialmente a Francia, non só serviron para representar a singularidade e riqueza do patrimonio marítimo de Galicia, senón tamén para aprender doutras experiencias e darlle unha maior dimensión á propia FGCMF.

Actualmente a FGCMF está integrada  por 43 colectivos, que inclúen asociacións deportivas, culturais e mesmo colexiadas. 


A Federación Galega pola Cultura Marítima e Fluvial (FGCMF), convoca cada dous anos dende o ano 1993, a celebración dos Encontros de Embarcacións Tradicionais de Galicia entre as súas asociacións. A este evento están convidados tódalas asociacións pertencentes á FGCMF e entidades afíns, tanto de Galicia como de Portugal, Irlanda, Francia, País Vasco, Cataluña, Andalucía, Levante ou Illas Baleares, así como particulares e institucións de interese cultural e patrimonial. 

O Encontro consiste nunha gran concentración de embarcacións tradicionais representativas do patrimonio marítimo galego, así como doutras zonas xeográficas, acompañados de actos culturais e de lecer: xornadas de conferencias, coloquios, exposicións, publicacións, música, artesanía, etc.. 

A celebración dos mesmos, ten por obxecto principal poñer de manifesto a riqueza do patrimonio marítimo e fluvial galego e a necesidade de conservalo. Por outra banda, o Encontro serve para amosar o traballo no eido da recuperación do patrimonio feito polas asociacións, é ó mesmo tempo, supón unha actividade de dinamización social e de lecer, converténdose nunha festa atractiva para os cidadáns e visitantes da vila que acolle os Encontros.

O paso das edicións supuxo un chanzo no desenvolvemento de accións no eido da cultura marítima e fluvial, manifestándose nun incremento continuado  no número de asociacións, de proxectos de recuperación de embarcacións tradicionais e mesmo de publicacións e revistas de cultura marítima. Compre destacar o importante labor que as Deputacións Provinciais veñen desempeñando co seu apoio á recuperación de vellas embarcacións tradicionais ou á nova construción de réplicas

A partir do ano 2003 ós apoios dende a administración autonómica únese o Museo do Mar de Galicia, co que se establece un programa de actuacións máis amplo que abrangue xornadas técnicas, o pavillón dos museos ou o convite oficial a un país.

No 2007, ano da última edición desenvolvida en Ferrol, a colaboración das administracións foron indispensables para poder entender a dimensión acadada polo evento. O Encontro converteuse no referente na Península Ibérica, pois trátase no maior acontecemento destas características á vez que punto de encontro dos diferentes axentes.

No eido europeo, a presenza da FGCMF vén marcada fundamentalmente pola transcendencia do Encontro e supón o maior escaparate da riqueza do noso patrimonio. Froito deste traballo foron os convites feitos para que a cultura marítima e fluvial de Galicia fose convidada de honra nas festas de Douarnenez no 2004 e na de Brest no 2008, as maiores concentracións mundiais de embarcacións tradicionais. Froito desta traxectoria é o papel que ten asumido na Confederación Ibérica de Cultura Marítima e Fluvial, onde é referente, e mesmo nas relacións coa European Maritime Heritage( EMH), asociación de carácter europeo que conta co abeiro da Unesco e que no ano 2009 convidou á FGCMF a formar parte daquela asociación. Incorporación que materializouse en Bruselas o 16 de maio de 2009. Dende ese momento o representante de Galicia e do Estado Español ante EMH é a FGCMF 

É preciso suliñar un aspecto que non sempre é percibido en relación ao traballo que ven desenvolvendo a FGCMF respecto do Patrimonio Marítimo Galego en xeral e dos Encontros de Embarcacións Tradicionais en particular. Referímonos ao  potencial como elemento de dinamización das comunidades mariñeiras, sempre e cando se estableza a necesaria cooperación coas administracións. Os Encontros dinamizan sectores como a carpintería de ribeira, a velería, os efectos navais, artesáns, e sobre todo e na medida que estase a protexer, conservar e divulgar o Patrimonio Marítimo Galego, estamos a potenciar os atractivos turísticos das comunidades da beiramar axudando a un turismo sostible, tal e como recomendan os diversos proxectos en marcha da Comunidade Europea e o recente manifesto mundial dos museos co gallo da celebración do día mundial dos museos.

OBXECTIVOS E ALCANCE

Procúrase, fundamentalmente, poñer de manifesto a cultura marítima e fluvial de Galicia e recoller as singularidades da ría de Muros e da Costa da Morte. Trátase, tamén, de incentivar e potenciar a participación de colectivos e entidades de ambas bisbarras a fin de poñer en valor o patrimonio litoral e flotante. En síntese:

· Promoción da cultura e o patrimonio marítimo e fluvial galego.

· Divulgación dos fins da FGCMF.

· Colaboración de entidades e asociacións  da cultura marítima e fluvial.

·  Intercambio con entidades de distintas culturas marítimas europeas.

· Popularización da navegación en embarcacións tradicionais.

· Concienciación social sobre a importancia da conservación do patrimonio

  
e das súas potencialidades.

· Promoción do territorio no que se organiza o Encontro e dun turismo

 
 cultural, etnográfico, náutico e sostible.

ORGANIZACIÓN

Corre a cargo da comisión creada a tal efecto, na que están integradas a propia FGCMF, as asociacións concesionarias do evento (Mar de Muros e Canle de Lira), o Concello de Muros e o Museo do Mar de Galicia.

Contase coa colaboración de e outras asociacións e entidades da zona de Muros (culturais, etnográficas, empresariais…).

PATROCINAN

-FUNDACIÓN DEPORTE GALEGO

-DEPUTACIÓN DA CORUÑA

-CONSELLERÍA DE COMERCIO E INDUSTRIA

-CONSELLERÍA DO MAR

-XACOBEO
SEDE

Porto de Muros, vila de Muros e contorna.

DATAS

Os máis dos actos desenvolveranse durante catro xornadas, entre os días 9 e 12 de xullo de 2009, aínda que previamente desenvolveranse diversas actividades no zona.

ACTIVIDADES

· NO MAR

· NAVEGACIÓN

· REGATAS

· ROTEIROS

· MANOBRAS

· EXHIBICIÓN

· EN TERRA

· OBRADOIROS

· EXPOSICIÓNS

· XORNADAS TÉCNICAS

· MÚSICAS

· GASTRONOMÍA

1. NO MAR

Na abra de Muros e na ría de Muros e Noia desenvolveranse as actividades de navegación, manobras, regatas… e as de mostra e exhibición na propia dársena do peirao muradán. As actividades fundamentais serán:

Recepción de embarcacións desde mércores a xoves á tarde.

Arribada: xoves pola tarde todas as embarcacións se encontrarán no mar e farán unha arribada conxunta ao porto e dársena muradáns.

Regatas: Todos contra todos exhibindo unha navegación conxunta de todas as embarcacións, e regatas a vela e remo por tipoloxías: bucetas e canoas, dornas, gamelas, xeiteiras, galeóns…

Saídas: Proa á illa da Creba e Proa a Monte Louro con varada das embarcacións menores en paraxes senlleiras como na praia de San Francisco (Louro). O horario das saídas será de 11:00 a 14:00 h. de mañá e de 17:00 a 20:00 h. pola tarde.

Roteiros pola ría das embarcacións de maior porte e acompañamento con público a bordo das regatas e exhibicións.

Manobras no peirao perante o público.

Exhibición-exposición no peirao para apreciación por parte dos visitantes.

Actos de entrega de agasallos e de recepción, agradecemento e despedida das embarcacións foráneas (portuguesas, catalás, vascas, francesas…).

2. EN TERRA

2.1. XORNADAS TÉCNICAS

Nesta ocasión versarán sobre a idea dos ecomuseos e irán dirixidas á potenciación do patrimonio marítimo e natural e a espertar as potencialidades dun turismo activo basado nesa riqueza patrimonial da ría de Muros e da Costa da Morte. A este fin contarase con reputados especialistas europeos que traballan en entidades deste ámbito: Federación de Ecomuseos de Francia, Museo Nacional de Cataluña, Ecomuseu do Seixal portugués, e especialistas Croacia… Por parte galega terán presenza membros do Proxecto Fishernet, a Asociación Galega de Carpintería de Ribeira, das experiencias de turismo mariñeiro da Costa da Morte: Lira, Pindo e Fisterra.

Este Congreso, dirixido polo Museo do Mar de Galicia, desenvolverase durante os dous primeiros días do Encontro, 9 e 10 de xullo, na Casa da Cultura de Muros, e estará validado pola Universidade de Santiago, para o outorgamento de créditos, e pola Consellería de Educación.  

2.2. OBRADOIROS

Haberaos moi variados e con dúas vertentes: uns serán demostrativos para amosarlle ao público saberes populares, sobre todo con tradición na zona; outros serán participativos, para implicar ao público asistente, algúns dirixidos especialmente a nenos: 

· Obradoiro de navegación, organizado polo Museo do Mar de Galicia, con obras mortas e cabullería.

· Obradoiros muradáns: Organizado por asociacións muradás, inclúe a elaboración redes e nasas, cestería, cascallo, afumado de sardiña, secado de  polbo e recreación dunha cociña tradicional para a elaboración de diversos produtos gastronómicos tradicionais e innovadores. Realizarase en haimas ubicadas arredor da dársena e en prazas da vila.
· Gastronómicos: Proceso de afumado da sardiña, mostra do proceso de secado do polbo. Elaboración tradicional do pan  e de sobremesas típicas da zona xunto con novas aplicacións aos produtos da zona con algas, ovas de ourizo, caramuxas, etc. Todo isto arredor da recreación en vivo dunha cociña tradicional. 
· Artesanía: Obradoiros organizados pola Asociación Galega de Artesanía (AGA). Potencian labores directamente relacionados co mundo do mar e co amplo territorio do IX Encontro; algúns terán ao público infantil como referente: cerámica para nenos, demostración dun oleiro, palilleiras de Camariñas, tecido e fiado de liño de obxectos mariñeiros, sancosmeiros de Outes.

· Carpintería de Ribeira, organizado conxuntamente con AGALCARI, que consistirá na construción dunha buceta tradicional da ría de Muros, nun pequeno obradoiro con dous carpinteiros de ribeira traballando perante o público, e nunha exposición da propia AGALCARI e das empresas asociadas. 

2.3. EXPOSICIÓNS: 

Amais das aportadas polo Museo do Mar de Galicia, polas asociacións foráneas invitadas (Portugal, Cataluña, Francia, País Vasco) as das distintas asociacións da FGCMF e da AGALCARI contaremos con outras: 

· Patrimonio marítimo de Muros e Carnota.

· Illa de Ons: unha cultura, unha identidade.
· Museo do Pobo Galego.

· Barcas do Miño e Corcubión, 

· Muradás e da contorna: fotografía antiga e nova, malacoloxía, aparellos e artes pesca de Muros e Noia, maquetas…

Estarán ubicadas en instalacións municipais, Pavillón dos Museos e no contorno da dársena.

2.4. MÚSICA, ESPECTÁCULOS, LITERATURA:

A música é un dos compoñentes fundamentais da “festa”, tanto para visitantes como para tripulantes, participantes e veciños. As máis das actuacións corresponderán a grupos que basan o seu repertorio no patrimonio e na tradición, pero tamén haberá algunha oferta distinta a fin de achegar as normais actividades do Encontro ao público máis novo:

· Amenización durante o día: charanga Os Tabernícolas e grupos de música tradicional da bisbarra.

· Concertos para cada xornada:

1ª. Rock da bisbarra: Doommsday 
Clok, Trapos sucios, Som Do 
Galpom.

2ª. Trío Vahamonde, Lamas e Romero; Susana Seivane.

3ª. Suso de Siornes… (regueifeiros) Treixadura, Quempallou.

4ª. Concerto de corais da bisbarra: pezas mariñeiras tradicionais e

    habaneras.

Teatro:

Tres representacións de teatro de rúa, algunhas especialmente dirixidas ao público infantil: 
· Rigo-rango, de Pistacatro.

· Unha de piratas, de Picompé.

· No fondo do mar, de Os Quinquilláns.

· Escenificación dunha descarga de peixe no peirao muradán a cargo

   
dunha asociación de mulleres de Muros.

Cine: 

· Ciclo de cine galego sobre o mar: A mariñeira, De profundis, Krebinskis, Santa Liberdade. Incluirá imaxes do mundo mariñeiro e da pesca tiradas do NODO.
Literatura: 

· Espectáculo literario musical De catro a catro, a cargo de Eva Veiga e o trío Ouriol. En Portocubelo (Lira) e Muros.

· Mensaxe ao mar: Performance de doce escritores que elaboran un texto para introducir en cadanseu obxecto navegable confeccionado por outros doce artistas plásticos. Consta de dous recitais en terra e navegación para enviar os obxectos á deriva.

2.5. GASTRONOMÍA:

· Unha parte será a derivada dos obradoiros gastronómicos indicados máis arriba.

· Outra estará composta pola oferta tradicional e innovadora, basada en produtos mariñeiros propios da zona,  que presentarán restaurantes e bares de Muros e bisbarra. Para iso celebrarase antes do Encontro unha xornada formativa dirixida aos hosteleiros.

· E unha terceira serán as sesións de degustación de sabores do mar, realizadas baixo carpa por unha empresa especializada.

2.6. FEIRA DE ARTESANÍA:

Vinculada ao mundo mariñeiro e coa participación de 10 expositores. Ésta coordinada pola Asociación Galega de Artesanía (AGA).

2.7. PAISAXE E URBANISMO:

Consonte a temática do IX Encontro e das Xornadas Técnicas, trátase de poñer de relevo e en valor o patrimonio marítimo e natural desta bisbarra asociado á vivenda e o urbanismo que se veu configurando a través do tempo.

De maneira que tendo en conta os tres compoñentes configuraranse itinerarios (con guías e folletos) para os asistentes e visitantes sobre os elementos máis salientables:

· Vila de Muros, conxunto histórico.

· Principais elementos etnográficos e do patrimonio marítimo: muíño de maré, fábricas de salga, carpinterías de ribeira… Exhibición de elementos singulares nos espazos do Encontro: artes de pesca…

· Paraxes paisaxísticas e entornos naturais: Monte Louro e Lagoa, roteiros de Lariño e Lira, Monte Pindo…

· Engalanamento con motivos mariñeiros da fachada marítima de Muros, prazas, rúas, comercios, etc.

2.8. XOGOS E ENREDOS INFANTÍS:

Moitos dos obradoiros citados irán dirixidos directamente á infancia. Haberá ademais un obradoiro en terra para a súa aprendizaxe de técnicas de navegación tradicional.

Reservarase un espazo acaído para desenvolver xogos populares tradicionais.

2.9. PUBLICACIÓNS:

Amais da presentación dos números especiais das publicacións propias da FGCMF –Ardentía, Apupo- e da publicación a posteriori das conferencias das Xornadas Técnicas, presentaranse outras de distintas asociacións.Pero de especial interese serán:

· Grial: o segundo número ordinario do ano terá como tema central o patrimonio marítimo, e presentarase no IX Encontro.

· Reedición de Os xogos populares de Galicia, basado nos xogos locais e de autor muradán.

· Listaxe dos elementos do patrimonio marítimo dos concellos de Muros, Carnota e outros da Costa da Morte. 

· Folletos sobre os recursos patrimoniais e naturais da zona.

· Guía de Muros.

3. COMUNICACIÓN:

En Galicia realizarase a través de accións a desenvolver nos distintos medios de comunicación: prensa (encartes e entrevistas) TV (spot publicitario) e radio.

A nivel xeral a través de webs (sobre todo a propia do IX Encontro e a da FGCMF) e blogs.

A maiores realizaranse actos de promoción alí onde existen asociacións afíns, a través de reunións (País Vasco, O Seixal) presenza en feiras sectoriais (Saló Nautic de Barcelona –xa realizada- Salón Náutico de Vigo..).

Realización de actos diversos, exposicións, mostras… por toda a xeografía galega a cargo de distintas asociacións da FGCMF.

Durante os Encontros realizarase unha reunión de bloggers.

4. INFRAESTRUTURAS E LOXÍSTICA:

Prevemos a acollida de máis de 150 embarcacións, cuns 700 tripulantes, aos que cómpre sumar os participantes nas outras actividades, responsables da organización e voluntarios. De maneira que cómpren infraestruturas e loxística para toda esta xente, atraques, instalacións, carpas…, así como para a atención dos milleiros de visistantes (fundamentalmente áreas de estacionamnto e transporte público alternativo)

4.1. Para as embarcacións: 
· Pantaláns de amarre, que asemade permitan a visita do público. 

· Guindastres, co persoal necesario, para carga e descarga de embarcacións, tanto á chegada como á despedida.

· Zona de aparcamento para os carros, no polígono empresarial de Serres, situado a menos de 2 Kms.

· Embarcacións de apoio.

· Equipo de seguridade no mar con embarcacións tipo zódiac ou planadora con comunicación VHF e outra maior tipo bateeiro con guindastre.

· Servizo de vixilancia nocturna.

4.2. Para as tripulacións: 
· Carpa con dous espazos: zona de comedor e taberna mariñeira. Terá un pequeno estrado e megafonía.

· Cociña, cociñeiros, termos, furgoneta para transporte da comida, camareiros…

· Pavillón e zona de acampada. O primeiro con colchonetas, o segundo con duchas e sanitarios.

· Caseta/oficina no porto para a súa recepción, información, reparto de acreditacións, etc.

4.3. Para as outras actividades:

· Palco para as actuacións musicais, equipo de son e técnico, camerinos.

· Equipo necesario e sistema de tradución simultánea para as conferencias das xornadas técnicas.

· Carpas para as exposicións.

· Haimas para os obradoiros.

· Servizo de seguridade e vixilancia no recinto do Encontro, nos lugares de pernocta das tripulacións e nas áreas de estacionamento de carros e coches.

· Dous autocares para o transporte de participantes nas xornadas técnicas, así como de tripulantes e visitantes para o traslado da área de estacionamento ao porto e viceversa.  

